
ATODLEN 1

CYNLLUN PENSIWN NEWYDD Y DIFFODDWYR TÅN (CYMRU)

RHAN 8
DYFARNU CWESTIYNAU AC APELAU

Dehongli Rhan 8

1. Yn y Rhan hon—
ystyr “ymateb rheol 3” (“rule 3 response”) yw ymateb YMCA cyfrifol o dan reol 3(2); ac
ystyr “YMCA” (“IQMP”) yw ymarferydd meddygol cymwysedig annibynnol.

Dyfarniadau a phenderfyniadau gan awdurdod tân ac achub

2.—(1)  Rhaid dyfarnu ar y cwestiwn a oes gan berson hawlogaeth i gael unrhyw ddyfarndaliadau,
ac os oes, pa rai, yn y lle cyntaf gan yr awdurdod.

(2)  Yn ddarostyngedig i baragraff (6), cyn penderfynu, at ddibenion dyfarnu ar y cwestiwn
hwnnw neu unrhyw gwestiwn arall sy'n codi o dan y Cynllun hwn—

(a) a yw'r person yn anabl,
(b) a yw unrhyw anabledd yn debyg o fod yn barhaol,
(c) a yw'r person wedi dod yn alluog i gyflawni unrhyw rai o ddyletswyddau'r rôl yr

ymddeolodd ohoni ar sail afiechyd,
(ch) a yw'r person yn alluog, neu wedi dod yn alluog, i ymgymryd â chyflogaeth reolaidd, neu
(d) unrhyw fater arall sy'n gyfan gwbl feddygol neu'n rhannol feddygol ei natur,

rhaid i'r awdurdod gael barn ysgrifenedig YMCA y mae'n ei ddewis.
(3)  Rhaid i'r YMCA ardystio yn ei farn o dan baragraff (2)—

(a) nad yw wedi rhoi cyngor neu farn o'r blaen ar yr achos penodol y gofynnwyd am farn arno,
nac wedi bod yn ymwneud fel arall â'r achos hwnnw, a

(b) nad yw'n gweithredu, ac nad yw wedi gweithredu ar unrhyw adeg, fel cynrychiolydd y
cyflogai, yr awdurdod, neu unrhyw barti arall mewn perthynas â'r un achos.

(4)  Mae barn YMCA o dan baragraff (2) yn rhwymo'r awdurdod oni chaiff ei disodli gan ymateb
rheol 3 yr YMCA neu ganlyniad apêl o dan reol 4.

(5)  Pan fo cyflogai, o ganlyniad i farn a roddwyd o dan baragraff (2), wedi ymddeol ar sail
afiechyd, caiff yr YMCA a roes y farn, os gofynnir iddo wneud hynny gan yr awdurdod at ddibenion
adolygiad o dan reol 1(1) o Ran 9, roi barn bellach.

(6)  Os bydd canlynol yn digwydd, sef—
(a) bod y person o dan sylw yn fwriadol neu'n esgeulus yn methu â goddef archwiliad

meddygol gan yr YMCA a ddewiswyd gan yr awdurdod, a
(b) nad yw'r YMCA yn gallu rhoi barn ar sail y dystiolaeth feddygol sydd ar gael iddo,

caiff yr awdurdod wneud penderfyniad ar y mater—
(i) yn ôl unrhyw dystiolaeth feddygol arall y gwêl yn dda, neu

(ii) heb dystiolaeth feddygol.

(7)  O fewn 14 diwrnod o wneud penderfyniad neu ddyfarniad o dan y rheol hon, rhaid i'r
awdurdod—

(a) rhoi hysbysiad ysgrifenedig i'r person o dan sylw, a
(b) yn achos penderfyniad ar fater sy'n gyfan gwbl feddygol neu'n rhannol feddygol ei natur,

oni bai bod paragraff (6) yn gymwys, darparu i'r person gopi o'r farn a gafwyd o dan
baragraff (2).

Adolygu barn feddygol

3.—(1)  Pan fo—
(a) tystiolaeth newydd ar fater sy'n gyfan gwbl feddygol neu'n rhannol feddygol ei natur

yn cael ei chyflwyno i'r awdurdod gan berson y mae penderfyniad wedi'i wneud mewn
perthynas ag ef o dan reol 2,

(b) yr awdurdod yn cael y dystiolaeth honno—
(i) os oedd copi o farn wedi'i ddarparu yn unol â pharagraff (7) o reol 2, o fewn 28 o

ddiwrnodau i'r person hwnnw gael y copi hwnnw, a
(ii) mewn unrhyw achos arall, o fewn 28 o ddiwrnodau i'r person hwnnw gael yr

hysbysiad o benderfyniad yr awdurdod, ac
(c) yr awdurdod a'r person o dan sylw'n cytuno y dylid rhoi cyfle i'r YMCA adolygu barn yr

YMCA yng ngoleuni'r dystiolaeth newydd,
rhaid i'r awdurdod anfon copi o'r dystiolaeth newydd at yr YMCA a gofyn iddo ailystyried ei farn.

(2)  Rhaid i ymateb rheol 3 YMCA i wahoddiad o dan baragraff (1) fod yn ysgrifenedig.
(3)  Mae ymateb rheol 3 YMCA yn rhwymo'r awdurdod oni chaiff ei ddisodli gan ganlyniad apêl

o dan reol 4.
(4)  Cyn gynted ag y bo'n rhesymol ymarferol ar ôl cael ymateb rheol 3, rhaid i'r awdurdod

ailystyried ei benderfyniad.
(5)  Cyn pen 14 o ddiwrnodau ar ôl yr ailystyried hwnnw, rhaid i'r awdurdod—

(a) rhoi hysbysiad ysgrifenedig i'r person o dan sylw ei fod wedi cadarnhau ei benderfyniad
neu wedi adolygu'i benderfyniad (yn ôl y digwydd),

(b) os yw wedi adolygu ei benderfyniad, darparu i'r person o dan sylw hysbysiad ysgrifenedig
o'r penderfyniad diwygiedig, ac

(c) darparu copi o'r ymateb rheol 3 i'r person o dan sylw.

Apelau yn erbyn penderfyniadau sydd wedi'u seilio ar gyngor meddygol

4.—(1)  Caiff person sy'n dymuno apelio yn erbyn penderfyniad awdurdod ar fater meddygol ei
natur wneud hynny i Fwrdd canolwyr meddygol yn unol â darpariaethau Atodiad 2.

(2)  Yn ddarostyngedig i baragraff (3), pan fo penderfyniad—
(a) yn cael ei wneud parthed barn a geir o dan reol 2(2) neu dystiolaeth feddygol y dibynnir

arni yn y modd a grybwyllwyd yn rheol 2(6), neu
(b) yn cael ei ailystyried o dan reol 3(4) parthed ymateb rheol 3,

rhaid i'r awdurdod, cyn pen 14 o ddiwrnodau ar ôl gwneud, cadarnhau neu adolygu'r penderfyniad
(yn ôl y digwydd), anfon at y person o dan sylw y dogfennau a grybwyllir ym mharagraff (4).

(3)  Nid oes dim ym mharagraff (2) yn ei gwneud yn ofynnol i ddarparu dogfennau sydd eisoes
wedi'u darparu o dan reol 2(7) neu 3(5).

(4)  Y dogfennau yw—

(a) copi o'r farn, yr ymateb neu'r dystiolaeth (yn ôl y digwydd);
(b) esboniad ar y weithdrefn ar gyfer apelau o dan y rheol hon, ac
(c) datganiad bod rhaid i'r person, os yw'n dymuno apelio yn erbyn penderfyniad yr awdurdod

ar fater meddygol ei natur, roi hysbysiad ysgrifenedig i'r awdurdod, yn datgan ei enw a'i
gyfeiriad a sail ei apêl, heb fod yn hwyrach na 28 o ddiwrnodau ar ôl iddo gael yr olaf o'r
dogfennau y mae'n ofynnol eu darparu iddo o dan y paragraff hwn, neu o fewn unrhyw
gyfnod hwy y bydd yr awdurdod yn ei ganiatáu.

Apelau ynghylch materion eraill

5. Pan—
(a) bo person yn anghytuno â dyfarniad awdurdod o dan reol 2, a
(b) nad yw anghytundeb y person yn ymwneud â mater meddygol ei natur,

caiff y person, drwy hysbysiad ysgrifenedig a roddir i'r awdurdod o fewn 28 o ddiwrnodau i'r
dyddiad y daeth y dyfarniad i law, ei gwneud yn ofynnol i'r awdurdod ymdrin â'r anghytundeb drwy
gyfrwng y trefniadau a weithredir gan yr awdurdod yn unol â gofynion adran 50 o Ddeddf Pensiynau
1995(1)(datrys anghydfodau) a Rheoliadau Cynlluniau Pensiwn Galwedigaethol (Gweithdrefnau
Mewnol i Ddatrys Anghydfodau) 1996(2).

(1) 1995 p.26. Mae'r trefniadau sy'n gymwys at ddibenion y Cynllun ar ffurf gweithdrefn datrys anghydfodau. Mae'r weithdrefn
wedi'i nodi yng Nghylchlythyr y Gwasanaeth Tân 2/1997 a ddyroddwyd gan y Swyddfa Gartref ar 4 Chwefror 1997.

(2) O.S. 1996/1270.

